
প্রাণী জনে জনে একে একে একে
কত যে উঠিছে তায়;

বিনা কর্ণ দণ্ড ভ্রমে সে তরণী
খেয়া দিয়া ধারা-নীরে;

উঠে ক্রমে তাহে প্রাণী যত জন
পরপারে রাখে ধীরে।

উঠে তরী'পরে প্রাণী হেন কত
যুবা বৃদ্ধ নারী নর,

মনোরথ-গতি খেলায় তরণী
ধারা-নীরে নিরন্তর।

গগনে যেমন দামিনীছটায়
কাদম্বিনী শোভা পায়,

প্রাণী সে সবার বদন তেমতি
প্রদীপ্ত সুখ-প্রভায়,

চিত-হারা হৈয়ে হেরি কত ক্ষণ
প্রাণী হেন লক্ষ লক্ষ

দশ দিক্ হৈতে আসে সেই স্থানে
তরণী করিয়া লক্ষ্য।

আশা কহে হাসি চাহি মুখপানে
“কি হের সম্বিদ্-হারা,

আমার কাননে প্রবেশে যে প্রাণী
তাহারই এমনি ধারা—

হের কিবা সুখ ভাতিছে বদনে,
নাচিছে হৃদয় কত;

বাসনা-পীযূষ পানে মত্ত মন
চলে মাতোয়ারা মত;

নন্দনে যেমন নিমেষে নূতন
নবীন কুসুম ফুটে,

নিমেষে তেমতি ইহাদের চিতে
নবীন আনন্দ উঠে;

